ЎЗБЕКИСТОН  РЕСПУБЛИКАСИ  НОМИДАН
Ҳ У К М

2026 йил март ойининг 3 куни Тошкент шаҳар жиноят ишлари бўйича Миробод туман суди ўз биносида, очиқ суд мажлисида, раислик қилувчи судья Н.Дадабаева, судья ёрдамчиси И.Усмановнинг котиблигида, тарафлардан давлат айбловчиси Тошкент шаҳар Миробод тумани прокурори ўринбосари А.Исматуллаев, судланувчи Ғ.Якупов ва унинг ҳимоячиси “AMIRXON-HIMOYA” адвокатлик бюросининг адвокати Р.Бакиеванинг иштирокида, судланувчи Якупов Ғуламжон Азатовичга нисбатан 1-1002-2502/388-сонли жиноят ишини кўриб чиқди. Унга кўра

Якупов Ғуламжон Азатович (YAKUPOV GULAMJON AZATOVICH) 18.05.1985 йилда куни Қорақалпоғистон Республикасида туғилган, миллати ўзбек, Ўзбекистон Республикаси фуқароси, маълумоти ўрта, оилали, муқаддам судланмаган, депутат этиб сайланмаган, вақтинча ишсиз, Қорақалпоғистон Республикаси, Қўнғирот тумани, Хоким-Ота МФЙ, “Саломат бола” кўчаси, 11-уй рўйҳатда туриб яшовчига нисбатан 20.04.2025 йилда “муносиб ҳулқ-атворда бўлиш” ҳақида тилхат қўлланилган, жиноят ишлари бўйича Миробод туман судининг 2026 йил 16 февраль кунги ажримига асосан унга нисбатан қидирув эълон қилинган бўлиб, 2026 йил 21 февраль куни Ўзбекистон Республикаси ЖПКнинг 227-моддаси тартибида ушланган ва “қамоқ” эҳтиёт чораси қўлланилган, айблов хулоса нусхасини 09.02.2026 йилда олган,
Ўзбекистон Республикаси ЖКнинг 169-моддаси 1-қисми, 227-моддаси 2-қисми “а” банди билан айбланган.

Суд, судланувчи ва жабрланувчининг кўрсатувларини тинглаб, жиноят иш ҳужжатларини ўрганиб чиқиб ва ишда мавжуд бўлган далилларга баҳо бериб, қуйидагиларни,

А Н И Қ Л А Д И 
Якупов Ғуламжон Азатович (YAKUPOV GULAMJON AZATOVICH) 2025 йилнинг 16 февраль куни ўзганинг мол-мулкини яширин равишда талон-торож қилиш мақсадида, Миробод тумани, Истиқлолобод МФЙ, Мехржон кўчасидан ўтиб кетаётан 12-сонли йўловчи автобус ичида бўла туриб, шу ерда бўлган Жумабоев Авазбек Қодирович автобус йўловчи ўриндиғида ухлаб қолганлигидан фойдаланиб, унга тегишли бўлган қора сумка, 400.000 сўм пул ва ҳайдовчилик гувоҳномасини ўғирлик йўли билан қўлга киритиб ходиса содир бўлган жойидан яширинган.

Суд мажлисида сўроқ қилинган судланувчи Якупов Ғуламжон Азатович ўзига эълон қилинган айбловга тўлиқ иқрорлигини билдириб, ўз кўрсатмасида қуйидагиларни, яъни у 2025 йилнинг 16 февраль куни у Қўйлиқ бозоридан 12-сонли йўловчи автобусига ўтириб, Тошкент Шимолий вокзали томонга қараб юра бошлаганлигини, олдида ўтирган йўловчи одам ухлаб қолганлигини, унинг сумкаси олдида турганлигини, кейин у автобус ичини кузата бошлаганлигини, ҳамма олдинга қараган, ўзи билан ўзи овора бўлиб турганлигини, шунда у ёнида турган одамнинг ухлаб ётганлигидан фойдаланиб унинг олдида бўлган қора рангли кийим соладиган сумкасини секин олганлигини, у уни сумкасини олганини сезмаганлигини, қаттиқ уйқуга кетганлигини, сумкани олганидан сўнг автобуснинг кейинги бекатида Миробод тумани, Мехржон кўчасида тушиб қолганлигини, шундан сўнг ўғирлаган сумкани ичини очиб қараганида ичида бир килограмм олма, бир килограмм гўшт, бир дона шрупавой дрел”, бир дона отвёрка ва бир дона “пласкогубци” қурилиш жиҳозлари ва озиқ овқатлар бор эканлиги, ўша куни қурилиш объектидаги ҳамқишлоқлари Қорақалпоғистон Республикасига кетиш учун қурилиш объектига такси чақиришганлигини, шунда у иш жойига бориб ўша ердаги ишчилардан бирига ўғирлаган сумкани 200.000 сўм пулга сотиб юборганлигини ва ушбу пулларга таксига йўлкира қилиб Қорақалпоғистон Республикаси ўзининг уйига кетганлиги, уни кечиришни, қилган ишидан пушаймонлигини, жиноятни мастлик оқибатида содир этганлигини, бошқа қайтармаслигини билдириб ўзига нисбатан енгиллик беришни сўраб кўрсатув берди. 
Судланувчи Ғ.Якупов ўз айбига тўлиқ иқрор бўлсада, унинг айби қуйидагилар билан ўз тасдиғини топган, жумладан:
Суд мажлисида жабрланувчи тариқасида сўроқ қилинган Жумабоев Авазбек Қодирович ўзининг кўрсатмасида қуйидагиларни, яъни у 2025 йил 16 февраль куни Қўйлиқ бозоридан Яккасарой туманида жойлашган қурилиш объектига қайтиш учун 12-сонли автобусга ўтирганлигини, йўлда кетаётган вақтида ўриндиқда ухлаб қолганлигини, шундан сўнг у уйғонганида, Миробод тумани, Меҳржон кўчаси, Темир йўл поликлиникаси олдида эканлигини, ўзига тегишли бўлган қора рангли сумкани олмоқчи бўлиб қараганида йўқ эканлигини, шундан сўнг у автобуснинг ичини қараганлигини, ўриндиқларни тагини кўриб, топа олмаганлигини, у “102” хизматига қўнғироқ қилиб сумкани ўғирлаб кетганлигини айтганлигини, сумкасини ичида: олма, гўшт, қурилиш дрели, 400.000 сўм пул, газовий ключ, ҳайдовчилик гувоҳномаси бўлганлиги, ҳозирда барча моддий зарар қопланганлиги, судланувчига нисбатан ҳеч қандай даъвоси йўқлиги, жазо масаласини судга ҳавола қилиши ҳақидаги аризани судга тақдим қилди.
Судланувчи Ғ.Якуповнинг айби, қуйидаги далиллар билан яъни, тушунтириш хатлари, Жиноят иши бўйича жабрланувчи А.Қ.Жумабоев томонида ёзилган аризаси билан (и.в.4), терговга қадар текширув жараёнида тўпланган ҳужжатлар билани (и.в. 3-35), нарсани олиш баённомаси билан (и.в.28), нарсани ашёвий далил деб топиш қарори билан (и.в.52), айбланувчи Г.А.Якупов кўрсатувларини ҳодиса содир бўлган жойда текшириш баённомаси билан (и.в. 57-60) ва ишдаги бошқа далиллар билан ҳамда жиноят иши бўйича барча тўпланган, текширилган, ишга алоқадорлиги, мақбуллиги ва ишончлилиги нуқтаи назаридан суд мажлисида Ўзбекистон Республикаси ЖПКнинг 95-моддасига мувофиқ текширилган далиллар билан тасдиқланади.

Суд, судланувчи Якупов Ғуламжон Азатовичнинг жиноий қилмишининг юридик квалификациясига баҳо бериб, унинг ҳаракати дастлабки тергов органи томонидан ўғирлик, яъни ўзганинг мулкини яширин равишда талон-торож қилишда ифодаланган Ўзбекистон Республикаси ЖКнинг 169-моддаси 1-қисми;

“ҳужжатлар, штамплар мухрлар бланкаларни, автотранспорт воситаларининг ва улар тиркамаларининг (ярим тиркамаларининг) давлат рақам белгиларини эгаллаш, нобуд қилиш, уларга шикаст етказиш ёки уларни яшириш шундай ҳаракатлар паспорт ёки идентификацияловчи ID-карта, ҳарбий билет ёки бошқа муҳим шахсий хужжатларга нисбатан содир этилишида ифодаланган Ўзбекистон Республикаси ЖКнинг 227-моддаси 2-қисми “а” банди билан тўғри квалификация қилинган деб ҳисоблайди.

Суд, судланувчи Ғ.Якуповга жазо тайинлашда унинг муқаддам судланмаганлигини, айбига тўлиқ иқрор бўлиб, қилмишига чин кўнгилдан пушаймонлигини, жабрланувчини даъвоси йўқлигини, зарар қопланганлигини, оилавий шароитини Ўзбекистон Республикаси Жиноят кодексининг 55-моддасига асосан жазони енгиллаштирувчи ҳолатлар деб, Ўзбекистон Республикаси ЖКнинг 56-моддасида белгиланган ғаразли ва бошқа паст ниятларда, жиноятни маст ҳолатда содир этганини жазони оғирлаштирувчи ҳолатларни мавжуд эмас деб топади.

Суд, судланувчи Ғ.Якуповга жазо тури ва миқдорини танлашда Ўзбекистон Республикаси Жиноят кодексининг 7,8-моддаларида кўрсатиб ўтилган одиллик ва инсонпарварлик тамойиллари, шунингдек Ўзбекистон Республикаси Олий суди Пленумининг 2006 йил 3 февралдаги «Судлар томонидан жиноят учун жазо тайинлаш амалиёти тўғрисида»ги 1-сонли Қарори талабларидан келиб чиқиб, судланувчининг шахсини, муқаддам судланмаганлигини, қилмишидан пушаймонлигини инобатга олиб, унга Ўзбекистон Республикаси ЖКнинг 169-моддаси 1-қисми, 227-моддаси 2-қисми “а” банди санкцияси доирасида, ЖКнинг 62-моддаси тартибида озодликни чеклаш жазосини тайинлашни лозим топади.

Суд, Ўзбекистон Республикаси ЖПКнинг 211-моддаси талабларига риоя қилиб, жиноят иши юзасидан ашёвий далил тариқасида олинган икки дона ДВД диск иш ҳужжатлари билан бирга сақлашни лозим топади.

Жабрланувчи А.Жумабоев томонидан тақдим қилинган ариза жиноят иш ҳужжатларида сақлашни лозим топади.
Юқоридагиларга асосан ва Ўзбекистон Республикаси ЖПКнинг 454-457, 463, 465-468, 471-473-моддаларини қўллаб, суд 

Ҳ У К М 
 Қ И Л А Д И : 

Якупов Ғуламжон Азатович (YAKUPOV GULAMJON AZATOVICH) Ўзбекистон Республикаси ЖКнинг 169-моддаси 1-қисми, 227-моддаси 2-қисми “а” бандида назарда тутилган жиноятни содир этганликда айбдор деб топилсин.

Якупов Ғуламжон Азатович (YAKUPOV GULAMJON AZATOVICH)га Ўзбекистон Республикаси 169-моддасининг 1-қисми билан ишлаш ёки ўқиш вақтидан, шунингдек иш ёки ўқиш жойигача бориши ва уй-жойига қайтиб келиши учун зарур бўлган вақтдан ташқари қолган вақтда Қорақалпоғистон Республикаси, Қўнғирот тумани, Хоким-Ота МФЙ, “Саломат бола” кўчаси, 11-уйдан чиқишни чеклашдан иборат 1 (бир) йил муддатга озодликни чеклаш жазоси тайинлансин.

Якупов Ғуламжон Азатович (YAKUPOV GULAMJON AZATOVICH)га Ўзбекистон Республикаси 227-моддаси 2-қисми “а” банди билан ишлаш ёки ўқиш вақтидан, шунингдек иш ёки ўқиш жойигача бориши ва уй-жойига қайтиб келиши учун зарур бўлган вақтдан ташқари қолган вақтда Қорақалпоғистон Республикаси, Қўнғирот тумани, Хоким-Ота МФЙ, “Саломат бола” кўчаси, 11-уйдан чиқишни чеклашдан иборат 1 (бир) йил муддатга озодликни чеклаш жазоси тайинлансин.

Ўзбекистон Республикаси ЖКнинг 59-моддаси тартибида, тайинланган жазоларни қисман қўшиш йўли билан Ғ.Якуповга ишлаш ёки ўқиш вақтидан, шунингдек иш ёки ўқиш жойигача бориши ва уй-жойига қайтиб келиши учун зарур бўлган вақтдан ташқари қолган вақтда Қорақалпоғистон Республикаси, Қўнғирот тумани, Хоким-Ота МФЙ, “Саломат бола” кўчаси, 11-уйдан чиқишни чеклашдан иборат узил-кесил ўташ учун 1 (бир) йил 3 (уч) ой озодликни чеклаш жазоси тайинлансин.

Ўзбекистон Республикаси ЖКнинг 62-моддаси тартибида Ғ.Якуповни дастлаб 2026 йил 21 февралдан 2026 йил 3 мартга қадар қамоқда сақланганини инобатга олиб, тайинланган жазодан чегирилиб, Ғ.Якуповга ишлаш ёки ўқиш вақтидан, шунингдек иш ёки ўқиш жойигача бориши ва уй-жойига қайтиб келиши учун зарур бўлган вақтдан ташқари қолган вақтда Қорақалпоғистон Республикаси, Қўнғирот тумани, Хоким-Ота МФЙ, “Саломат бола” кўчаси, 11-уйдан чиқишни чеклашдан иборат узил-кесил ўташ учун 1 (бир) йил 2 (икки) ой 19 (ўн тўққиз) кун муддатга озодликни чеклаш жазоси қолдирилсин.

Ғ.Якуповга ҳукм қонуний кучга киргандан сўнг назорат қилувчи органнинг розилигисиз яшаш жойини, иш ва (ёки) ўқиш жойини ўзгартирмаслик, тегишли маъмурий ҳудуддан, яъни Қорақалпоғистон Республикаси, Қўнғирот туманидан ташқарига чиқмаслик мажбурияти белгилансин.
Жазо ижросини назорат қилиш яшаш жойи бўйича ИИО ФМБ Пробация бўлинмаси бошлиғи зиммасига юклатилсин.

Жазони ўташ муддати Ғ.Якуповни жазоларни ижро этиш инспекциясида ҳисобга қўйилган кундан бошлаб ҳисоблансин.

Ғ.Якуповнинг зиммасига ҳукм қонуний кучга киргандан сўнг:

-муайян жойларга бормаслик, яъни спиртли ичимликлар истеъмол қилинадиган кафе, бар, ресторан ва кўнгилочар масканларда бўлмаслик;

-спиртли ичимликларни истеъмол қилмаслик;

-назорат қилувчи органнинг рухсатисиз яшаш жойини ўзгартирмаслик, Қорақалпоғистон Республикаси, Қўнғирот тумани ҳудудидан ташқарига чиқмаслик;

-оммавий ва бошқа тадбирлар ўтказиш жойларида бўлмаслик;

Ғ.Якуповга Ўзбекистон Республикаси ЖК 481-моддасининг 6-қисмига асосан, агар маҳкум озодликни чеклаш тариқасидаги жазони ўташдан қасддан бўйин товлаган, шунингдек суд томонидан ўз зиммасига юкланган мажбуриятларни бажармаган тақдирда, суд озодликни чеклаш жазосининг ўталмай қолган муддатини бошқа турдаги жазо билан алмаштириши мумкинлиги тушунтирилсин.
Ғ.Якуповга нисбатан қўлланилган “қамоққа олиш” тарзидаги эҳтиёт чораси “муносиб хулқ-атворда бўлиш ҳақидаги тилхат” тарзидаги эҳтиёт чорасига ўзгартирилиб, у суд залида дарҳол қамоқдан озод этилсин.

Ғ.Якуповга нисбатан қўлланилган “муносиб хулқ-атворда бўлиш ҳақидаги тилхат” тарзидаги эҳтиёт чораси ҳукм қонуний кучга киргач бекор қилинсин.

Жиноят иши бўйича ашёвий далил сифатида олинган икки дона ДВД диск иш ҳужжатлари билан бирга сақлансин.

Жабрланувчи А.Жумабоев томонидан тақдим қилинган ариза жиноят иш ҳужжатларида сақлансин. 

Ҳукмдан норози тарафлар ҳукм эълон қилинган кундан бошлаб, судланувчи ҳукм нусхасини олган кундан бошлаб ўн сутка ичида шу суд орқали Тошкент шаҳар судига апелляция тартибида шикоят бериши ёки прокурор протест билдириши мумкин, ҳукм қонуний кучга киргач мазкур суд орқали Тошкент шаҳар судига кассация тартибида шикоят бериши ёки прокурор протест билдириши мумкин.

Раислик этувчи:


(имзо)(имзо)
        Н.Дадабаева

Аслига тўғри
